Հունվարյան ֆլեշմոբի խնդիրների լուծումներ

Առաջին մակարդակ

1. Մեկ ժամը քանի՞ անգամ է շատ 15 րոպեից:

Քանի որ մեկ ժամը 60 րոպե է, կարող ենք նկարել paint-ով: Տեսնենք,  թե քանի 15 կա: 

Կխմբավորենք շրջանակների մեջ, կնկարենք րոպեները, օրինակ, կետիկներով, կգրենք 15, կտեսնենք,որ էս մի 60-ի մեջ կար 4 հատ 15: Վաղը դասարանում հենց այդպես կանենք, տեսանյութ կնկարեմ:

Տաթևիկ Սահակյան

Խնդիրը այսպես բացատրեցի՝ 

Սկզբում սովորողներին բացատրեցի, որ մեկ ժամը 60 րոպե է: Հետո էկրանին բացեցի ժամացույցի նկար, ցույց տվեցի, որ րոպեի սլաքի մեկ ամբողջ պտույտը՝12-ից 12, 60 րոպե է կամ 1 ժամ: Այնուհետև բացատրեցի, որ մեկ թվից մինչև մյուս թիվը 5 րոպե է՝ հաշվեցինք նկարի գծերով: 12-ից սկսած հնգական հաշիվ արեցինք՝ նշելով յուրաքանչյուր 15 րոպեի թիվը՝ 3, 6, 9, 12: Սովորողները հասկացան, որ մեկ ժամի մեջ 4 15 րոպե կա, այսինքն 1 ժամը 15 րոպեից մեծ է 4 անգամ:

Ցույց տվեցի նաև այսպես՝ ժամացուցի երեսի վրայով ուղղահայաց և հորզոնական երկու գիծ գծեցի՝ 12-6, 9-3, ժամացույցը կիսվեց 4 հավասար մասերի, հաշվեցինք յուրաքանչյուր մասի րոպեները, տեսանք, որ բոլորը իրար հավասար են՝ 15 րոպե են, և մեկ ժամում 4 հատ 15 րոպե կա:

Լուսինե Գասպարյան
 Վարսիկ Աթոյան
Կարդացինք խնդիրը և հասկացանք, որ ժամի մասին է խնդիրը։ Լավ առիթ է ժամ սովորելու համար։ Սովորեցինք, որ մեկ ժամը 60 րոպե է։ Paint նկարչական խմբագրիչով նկարեցինք ժամացույց՝ նշելով թվերը և սլաքները։ Սովորեցինք, որ մեծ սլաքը րոպեներն է ցույց տալիս՝ 1-2-3-4-5-6-7-8-9-10-11-12 թվերի միջակայքը 5րոպե է, և մեկ մեծ սլաքի պտույտը մեկ ժամ է։ Հաշվեցինք հնգական մինչև 60-ը։ Հետո  հաշվեցինք տասական մինչև 60-ը, հաշվեցինք, թե քանի տասը րոպե կա 60րոպեի մեջ։ Պարզեցինք, որ 6 տասը կա։ Խնդիրը սկսեցի բարդացնել և առաջարկեցի հաշվել, թե քանի՞ տասնհինգ կա 60րոպեի մեջ։ Հաշվեցինք և տեսանք, որ մեկ ժամի՝ 60 րոպեի մեջ կա 4հատ 15րոպե։ Այսինքն` մեկ ժամը 15րոպեից շատ է 4անգամ։ 

Վարսիկ Աթոյան

Պատասխան՝ 4:
2. Նարեն կարողանում է գրել միայն 1, 2, 3 թվանշանները: Նա տասից մինչև երեսունը քանի՞ թիվ կարող է գրել:

Նախ կարդում ենք խնդիրը, քնարկում։

Ի՞նչ ունենք։ Ունենք 1, 2, 3 թվանշանները։ 

Շատ ուշադիր ենք լինում. պահանջվում է գրել տասից մինչև երեսունը միջակայքում ընկած թվեր։ 

 Առաջին դասարանում խնդիրը կլուծենք թվերի 

Տեղափոխությամբ՝ 11 , 12, 13, 21, 22, 23: Չենք կարող շարունակել,

քանի որ  պահանջվում էր գրել մինչև 30-ը ընկած թվերը։

Մարինե Մանուկյան
Այստեղ տեսնում ենք, որ չենք կարող գրելլ միանիշ, եռանիշ և այլ թվեր: Թվերը պետք է լինեն երկնիշ և 10-ից մինչև 30-ը: Հերթով փորձում ենք թվերը և ստանում 6 երկնիշ թիվ: Այսպես փորձել ենք նայև այլ թվերով:

Մարգարիտ Թամազյան

Մուտքագրեցինք 10-ից մինչև 30 թվերը և հերթով ստուգելով ջնջեցինք։ 

Մնաց վեց թիվ՝ 11,12,13, 21, 22,23

Մանուշակ Աբրահամյան

Սովորողները նախ ընտրեցին թվերի՝ հաջորդական հաշվման եղանակը: 
Մի քանի սովորող  շտապեցին՝ 1-ից սկսելով: 
Դիտարկելով 10-30 թվերի միջակայքում առկա 1, 2, 3 նիշեր ունեցող թվերը՝ ստացան 11, 12, 13, 21, 22, 23 թվերը: 
Այնուհետև փորձեցինք գտնել ոչ թե հաշվելով, այլ պարզապես թվերը համադրելով: 
Այսինք՝ 1-ին զուգադրեցինք 1, 2, 3 թվերը, 2-ին՝ ևս: 3-ով չէինք կարող, քանի որ պահանջը կխախտեինք: 
Արդյունքում՝ ստացանք 6 թիվ: 

Արմինե Մովսիսյան

Պատասպան՝ 6:
3. Աննան 25 վանդակից կազմված քառակուսի թղթից կտրեց մի քանի վանդակ (տե՛ս նկարը): Աննան թղթից քանի՞ վանդակ կտրեց:

Նախ 25 վանդակից կազմված մի քառակուսի կստեղծենք Word-ում՝ օգտվելով Word-ի աղյուսակից /5 x 5/

	
	
	
	
	

	
	
	
	
	

	
	
	
	
	

	
	
	
	
	

	
	
	
	
	


Ապա նայելով տրված նկարին, մեր գծած աղյուսակում ցանկացած գույնով կնշենք կամ պարզապես կջնջենք այն վանդակները, որոնք տրված նկարում չկան։ Հետո կհաշվենք, թե քանի վանդակ գույնով նշեցինք կամ ջնջեցինք։

	
	
	
	
	

	
	
	
	
	

	
	
	
	
	

	
	
	
	
	

	
	
	
	
	


Էստեղ շատ կարևոր է, որ 

· սովորողներն օգտվում են Word –ի աղյուսակից 

· սովորղները պետք է շատ ուշադիր լինեն և գույնով նշեն հենց այն վանդակը, որը տրված նկարում բացակայում է։ 

Կարինե Մամիկոնյան

Սովորողները հաշվեցին թե քանի քառակուսի է նկարած։ Հետո նկարեցին ու սկսեցին գունավորել կտրած վանդակները։ Սկզբում 25 վանդակ էր։ Կտրեց 10 վանդակ, մնաց 15 վանդակ։ Պատասխան 10 վանդակ։

Աշխեն Թադևոսյան

Ըստ խնդրի պայմանի` թուղթը քառակուսի է։ Հաշվում ենք պատկերի ներքևի և աջակողմյան վանդակների քանակը և word  ծրագրում ստանում ենք քառակուսին։ Օգտվելով խնդրում տրված պատկերից՝  ներկում ենք  քառակուսու վանդակները՝ առանձնացնելու  կտրած վանդակները։ Ներկելուց հետո հաշվում ենք չներկված վանդակների քանակը  և գտնում, թե քանի վանդակ է կտրել Աննան։ Աննան կտրել է 10 վանդակ։

Տարբերակ 2

Մենք արդեն գիտենք, որ թուղթն ունի 25 վանդակ, և այն քառակուսի է։ Հաշվում ենք ներկած վանդակների թիվը, ամբողջ վանդակների թվից հանում ենք ներկված վանդակների թիվը․ 25-15=10

Նաիրուհի Համբարձումյան
Պատասխան՝ 10:
4. Արամը 24 գրիչը իր բոլոր դասընկերներին բաժանեց այնպես, որ յուրաքանչյուրն ստացավ տարբեր քանակով գրիչներ: Ամենաշատը քանի՞ դասընկեր ուներ Արամը:

Խնդիրը լուծել ենք հետևյալ կերպ․
Պայմանականորեն սովորողներից մեկը դարձել է Արամ, ում մոտ կար 24 մատիտ։
Արամը սկսեց հերթով ընկերներին բաժանել մատիտներ, այնպես, որ ոչ ոքի մոտ նույն քանակությամբ չլինի և ընթացքում սկսեցինք գումարման եղանակով հաշվել, որպեսզի 24- ը չանցնենք։
1-ին ընկերոջը 1 մատիտ
2-րդին՝2

3-րդին՝ 3

4-րդին՝ 4

5-րդին ՝ 5

6՝ րդին՝ 6

1+2+3+4+5+6=21 

եթե 7-րդ ընկերոջը տար 7 մատիտ այդ դեպքում մատիտների քանակը չէր հերիքի, իսկ եթե մնացած 3 մատիտը տար, ապա կկրկնվեր։
Այսպիսով, պարզեցինք որ ամենաշատը ուներ 6 դասընկեր։
Արաքս Հովհաննիսյան

Խնդիրը կարդալուց հետո, վերցրեցինք 24 մատիտ ու սկսեցինք բաժանել։ Որպեսզի շատ սովորող մատիտ ունենա որոշեցինք, որ առաջին սովորողին կտանք 1 մատիտ, 2-րդ սովորողին 1 մատիտ չենք կարող տալ (քանի որ յուրաքանչյուր սովորող տարբեր քանակով մատիտ պետք է ստանա), տվեցինք 2 մատիտ, 3-րդ սովորողին 3 մատիտ, 4-րդ սովորողին 4 մատիտ, 5-րդ սովորողին 5 մատիտ, 6-րդ սովորողին 6 մատիտ։ Վերջում մնաց 3 մատիտ (1+2+3+4+5+6= 21,   24-21=3), քանի որ 3 մատիտ ունեցող սովորող կար, փորձեցինք այդ 3 մարտիտները բաժանել 6 սովորողների միջև, պարզեցինք, որ այդ երեք մատիտները կարող ենք տալ 4 , 5, 6 մատիտ ունեցողներին։
Մերի Գրիգորյան

Խնդիրը դասարանում քննարկել և լուծել ենք այսպես. 

Վերցրել ենք 24 մատիտ, 1-ից սկսել ենք հերթով բաժանել սովորեղներին, քանի որ պետք է տարբեր քանակի լիներ ստացվեց այսպես. 1, 2, 3, 4, 5 այնուհետև մինչև հինգը գրեցինք արդյունքում ստացանք 15...տեսանք, որ մնաց 9-հատ մատիտ: Սկզբում  փորձեցինք հաջորդին  6 հատ տալ, բայց այդ դեպքում մնում էր 3 հատ մատիտ, իսկ 3-ը ինչպես էլ բաշխեինք, մատիտների քանակը կրկնվում էր: Նույնը 7-ի և 8-ի դեպքում:

Ուրեմն հաջորդին մնում է տալ 9-ը: Այսպիսով՝  6 հոգու միջև կարողացանք բաշխել 24 մատիտ այնպես, որ բոլորին հասնի տարբեր քանակով մատիտ: 

Ստացվեց 6 հոգի՝ 1;2;3;4;5;9:

Լենա Վարդանյան

Մենք խնդիրը հետևյալ կերպ ենք լուծել՝ 
1 + 2 + 3 + 4 +5 + 6 + 7 = 28

Հասկացանք , որ 24- ից շատ է լինում։ Քանի որ պահանջում նշված է, թե ամենաշատը քանի ընկեր կարող է ունենալ, հանեցինք 4- ը , ստացվեց 6 ընկեր։
Մարի Միքայելյան

Պատասխան՝ 6:
5. Կարենը պարանը կտրեց այնպես, ինչպես ցույց է տրված նկարում: Արդյունքում պարանը քանի՞ կտոր դարձավ:

Պարանը կդարնա 9-ը կտոր, բայց սովորողներին այս խնդիրը բացատրելու համար կվերցնենք պարան, հատակին կդնենք մի քանի պտույտներով և կկտրենք մկրատով, որպեսզի սովորողները տեսնեն և հաշվեն, թե պարանը քանի կտոր դարձավ։
Մանե Հարությունյան

Խնդիրը քննարկել ենք և լուծել երկու եղանակով: Օգտագործել ենք հաստ թել: Թելը դրել ենք նույն ձևով, ինչպես ցույց է տրված նկարում, հետո կտրել ենք տրված ձևով և հաշվել, թե քանի կտոր ստացանք:

Լուծման երկրորդ տարբերակի համար գործածել ենք paint ծրագիրը, նկարել ենք պարանը, ինչպես ցույց էր տրված նկարում, ապա տարել ենք կտրվածքի հաստ գիծը, ստացված կտորները նշել ենք այլ գույնով և հաշվել, երկու դեպքում էլ ստացանք 9 կտոր:

Կից՝ լուծման ընթացքը ներկակացնող տեսանյութը:

Անահիտ Մելքոնյան

Խնդիրը լուծել ենք գործնականում, վերցրել ենք թել, բերել նման տեսքի  և կտրել:

Խնդիրը լուծել ենք նաև Paint ծրագրով: Տարբեր կտորները գունավորել ենք տարբեր գույներով և հաշվել:

Սիդոնյա Վիրաբյան

Խնդիրը լուծել ենք նկարին նայելով։ Հաշվել ենք առանձնացված /կտրված/ կտորները։ Պարանը 9 կտոր  դարձավ։

Անահիտ Հարությունյան

Պատասխան՝ 9:

6. Լիլիթը փայտե տախտակներով պատրաստեց աշտարակ (տե՛ս նկարը): Քանի՞ տախտակ նա կտեսնի, եթե աշտարակին նայի վերևից:

Կարծում եմ երեք տախտակ կտեսնի։ Այս խնդիրը լուծելու համար, պետք է կառուցել նկարի կառույցը, որպեսզի սովորողները վիզուալ տեսնեն եւ պատկերացնեն։

Մարիամ Մանասյան

Վերեւից նայելիս կերեւա 1-ինը, 2-րդը՝ նույնպես, քանի որ երկար է 1-ինից։ 2-րդը կփակի 3-րդին եւ 4-րդին, քանի որ երկար է մյուսներից։
Հետեւաբար վերեւից չի երեւա վերջին տախտակը։
Արդյունքում՝ Լիլիթը կտեսնի 1-ին, 2-րդ եւ 5-րդ տախտակները։
Նա կտեսնի 3 տախտակ վերեւից։

Թամար Մարիմյան
Խնդիրը քննարկեցինք սովորողների հետ։ Հենց իրենք էլ բացատրեցին խնդիրը՝ ցույց տալով նկարում երևացող տախտակները։
Քանի որ Լիլիթը տախտակներին նայում էր վերևից, ապա նա կտեսնի առաջին տախտակը։ Երկրորդ տախտակը առաջինից մեծ է։ Վերևից նայելու դեպքում դա էլ կտեսնի։ Հաջորդող 2 տախտակները ավելի փոքր են։ Երկրորդ տախտակը կծածկի դրանց և վերևից չեն երևա։ Վերևից հաշված հինգերորդ տախտակը երկրորդից ավելի մեծ է։ Դա էլ կերևա։ Ներքևում դրված տախտակը չի երևա, քանի որ փոքրիկ է։
Մարիամ Խաչատրյան

Վերևից նայելիս Լիլիթը  կտեսնի նախ առաջին տախտակը, ապա` երկրորդ տախտակը, քանի որ առաջինից ավելի մեծ է։ Այնուհետև կտեսնի հինգերորդ տախտակը, քանի որ մյուսներից ավելի մեծ է։ Ուստի Լիլիթը կարող է տեսնել երեք տախտակ։ 

Սրբուհի Ներսիսյան

Սովորողների հետ կարդացել ենք խնդիրը։ Նայել ենք նկարը և փորձել ենք լեգոներով կառուցել։ Վերևից նայելով հաշվել ենք այն լեգոների ծայրերը, որոնք երևում էին։ Երևացողները երեքն էին։

Նելի Թովմասյան
Պատասխան՝ 3։

7. Էլենը, Լևոնը, Նարեկը, Հովիկն ապրում են հինգհարկանի շենքում: Էլենն ապրում է Լևոնից բարձր հարկում, բայց Նարեկից ցածր հարկում, իսկ Հովիկն ապրում է Լևոնից ցածր հարկում: Ո՞ր հարկում է ապրում Էլենը, եթե Հովիկն ապրում է երկրորդ հարկում:

Եթե երկրորդ հարկում  Հովիկն է ապրում, 1-ին հարկում ապրողը մեզ պետք չի :

Հովիկից  բարձր ապրում են Էլենը, Լևոնը, Նարեկը  այսինքն 3-րդ,  4 – րդ, 5 –րդ հարկերում: Խնդրում տրված պայմաններիցª / Էլենն ապրում է Լևոնից բարձր հարկում, բայց Նարեկից ցածր հարկում/   երևում է, որ էլենը ապրում է  5-րդ  և 3-րդ հարկերի  մեջտեղի  հարկումª այսինքն 4-րդ հարկում:  

Մյուսները.

 Նարեկը ապրում է ամենաբարձր հարկումª 5-րդ  

Լևոնը ապրում է 3-րդ հարկում :

Հովիկն ապրում է երկրորդ հարկում:/դա արդեն հայտնի էր խնդրից / 

էլենն ապրում է 4-րդ  հարկում :

Այս խնդիրը նկարելով և պատկերելով պարզ ու հեշտ կլինի լուծել :

Անահիտ Ավագյան

Այս ամիս խնդիրները շատ հեշտ ենք լուծել, 2-րդ մակարդակից էլ ենք լուծել։

Մի մասն այս խնդիրը շատ հեշտ պատկերացրեց, բայց որպեսզի բոլորին պարզ լինի՝ paint-ում նկարեցինք 5 հարկանի շենք և բնակիչներին, ըստ խնդրի պահանջի, դասավորեցինք հարկերում։

Ստացվեց՝

Նարեկ-5

Էլեն-4

Լևոն -3

Հովիկ-2

Արդյունքում՝ Էլենն ապրում է չորրորդ հարկում։

Ազնիվ Մանուկյան

Նմանատիպ խնդիրներ շատ ենք լուծել: Հայտնի է, որ Հովիկն ապրում է երկրորդ հարկում և Լևոնից ցածր հարկում: Պարզ է դառնում, որ Լևոնը երրորդ հարկում է ապրում: Իսկ Էլենը ապրում է Լևոնից բարձր հարկում, հետևաբար Էլենն ապրում է չորրորդ հարկում: Դե Նարեկն էլ հինգերորդ հարկում: Բանավոր լուծելուց հետո, նաև գծեցինք աղյուսակ և անունները գրելով պարզ դարձավ, թե ով որ հարկում է ապրում:

Հինգերորդ հարկ՝ Նարեկ

Չորրորդ հարկ՝ Էլեն

Երրորդ հարկ՝ Լևոն

Երկրորդ հարկ՝ Հովիկ

Գոհար Սմբատյան
Սկզբում գրում ենք 

2-րդ հարկ Հովիկ 

Եթե Հովիկն ապրում է Լևոնից ցածր հարկում, նշանակում է` Լևոնն ավելի բարձր հարկում է ապրում։ 

Ստացվում է` 

Լևոն 

Հովիկ 

Էլենն ապրում է Լևոնից բարձր հարկում։ 

Ստացվում է` 

Էլեն 

Լևոն 

Հովիկ 

Էլենն ապրում է Նարեկից ցածր հարկում, նշանակում է` Նարեկն ապրում է բարձր հարկում։ 

Ստացվում է` 

Նարեկ 5-րդ հարկ 

Էլեն 4-րդ հարկ 

Լևոն 3-րդ հարկ 

Հովիկ֊ 2-րդ հարկ 

Լուսինե Պետրոսյան Գ.

Կարծում եմ՝ այս խնդիրը պետք է սկսենք լուծել վերջից, և ավելի լավ պատկերացնելու համար, պենք է նկարենք։
Կնկարենք 5 հարկանի շենք, որտեղ երկրորդ հարկում ապրում է Հովիկը, խնդրում ասվում է, որ Լևոնը ապրում է Հովիկից բարձր հարկում, այսինքն՝ երրորդ հարկում, իսկ Էլենը Լևոնից բարձ հարկում, այսինքն՝ չորրորդ, և Նարեկից ցածր հարկում, այսինքն՝ Նարեկն էլ ապրում է հինգերորդ հարկում։
Անի Գրիգորյան

Պատասխան՝ 4-րդ:
8. Զամբյուղում խնձորների քանակը 10-ից քիչ էր: Երբ Գուրգենը կերավ խնձորներից մեկը, Անին մնացած խնձորներն առանց կտրատելու, հավասարապես դասավորեց երկու ափսեներում: Հետո եկավ Գայանեն և խնձորներն առանց կտրատելու, հավասարապես վերադասավորեց երեք ափսեներում: Սկզբում քանի՞ խնձոր կար զամբյուղում:

Խնդիրը կկարդանք, կառանձնացնենք կարևոր պայմանները, կետերը։ Կսկսենք լուծել՝ նկարելով Paint նկարչական ծրագրով։ Որպես կարևոր պայման՝ կառանձնացնենք հետևյալը՝ խնձորները չպետք է կիսել, կտրատել, ցանկացած պարագայում խնձորները պետք է ամբողջական լինեն։ Այսպես մենք ունենք 10-ից քիչ խնձորներ, այսինքն՝ կարող է խնձորների թիվը լինել 9, 8, 7, 5 և այլն, բայց մենք ունենք խնդրում պայմաններ, որոնց պետք է համապատասխանի խնձորների թիվը։ Սկսենք 9 թվից։ Եթե եղել է ինը խնձոր, Գուրգենը մեկը կերել է, մնացել է ութ խնձոր։ Սկսում ենք կատարել խնդրի քայլերը։ Անին այդ ութ խնձորները հավասարապես դասավորել է երկու ափսեներում։ Նկարում ենք երկու ափսե, ութը խնձորները հավասար քանակությամբ դասավորում ենք ՝ 4 առաջին ափսեում, չորս՝ երկրորդ ափսեում։ Բայց մեր պայմանական վերցրած թիվը չի բավարարում երկրորդ պայմանին՝ Գայանեն պետք է 8 խնձորները դասավորի հավասարապես երեք ափսեներում։ 8 խնձորը առանց կիսելու հավասարապես չենք կարող դասավորել, իսկ կիսել խնձորները չենք կարող։ Այս սկզբունքով սկում ենք ութ խնձորնրով կատարել քայլերը։ Այսպես՝ մինչև  հասնենք 7 թվին։ Ընդունենք, որ 7 խնձոր է եղել, Գուրգենը մեկը կերել է մնացել է 6 խնձոր։ Անին 6 խնձորները հավասարապես դասավորել է  երկու ափսեներում, այո, կարող է՝ յուրքանչյուրում երեքական։ Հետո Գայանեն եկել է վեց խնձորը դասավորել է երեք ափսեներում, այո, կարող է՝ յուրաքանչյուրում երկուական խնձոր։ Այսպես` գտանք, որ սկսզբում եղել է 10-ից քիչ խնձոր՝ 7 խնձոր, Գուրգենը մեկը կերել է , մնացել է վեց խնձոր։ Ստուգելու համար կարող ենք շարունակել 5, 4  խնձորներով։ Խնդրի լուծման ընթացքը կարող ենք ցույց տալ մատիտներով կամ այլ իրերով, խաղալիքներով։Խնձորները փոխարինենք մատիտներով, ափսեները՝ շարքերով կամ սեղաններով։ Մի դեպքում էլ սովորողները կկազմեն երկու և երեք խումբ։ Սովորողներից մեկի մոտ կլինեն տասից քիչ մատիտներ։Մեկը կոտրված լինելու պատճառով կնետենք, մնացած մատիտները հավասարապես կբաժանենք նախ երկու խմբի մինչև, հետո ՝ երեք խմբի մինչև հավասարապես, և փորձենք պարզել` սկզբում քանի մատիտ է եղել, որ մեկը նետել ենք, մնացածը` հավասարապես բաժանել։ Այսպես՝ էլի կսկսենք ինը մատիտից՝ չմոռանալով, որ չենք կարող կիսել, տվյալ պարագայում չենք էլ կարող մատիտը կիսել։

Մարգարիտ Հովնանյան

Քրիստինե Հովսեփյան
Քանի որ զամբյուղում խնձորների քանակը 10-ից քիչ էր: 

Առաջին անգամ վերցրեցինք 9 խնձոր: Սովորողներից մեկը կերավ այդ 9  խնձորներից մեկը, մնաց 8 խնձոր: Սովորողներից մեկն էլ այդ 8 ամբողջական խնձորները բաժանեց երկու ափսեի մեջ, ստացվեց յուրաքանչյուր ափսեում 4 խնձոր: Սովորողներից մյուսն էլ այդ խնձորները փորձեց հավասարպես  վերադասավորել երեք ափսեում, բայց չստացվեց՝ 1-ին ափսեում եղավ 3 խնձոր, 2-րդում՝ 3 խնձոր, իսկ 3-րդում 2 խնձոր:

Երկրորդ անգամ վերցրեցինք 8 խնձոր: Սովորողներից մեկը կերավ այդ 8 խնձորներից մեկը, մնաց 7 խնձոր: Իսկ 7 ամբողջական խնձորները չկարողացանք հավասարպես բաժանել 2 ափսեում:

Երրորդ անգամ վերցրեցինք 7 խնձոր: Սովորողներից մեկը կերավ այդ 7  խնձորներից մեկը, մնաց 6 խնձոր: Սովորողներից մեկն էլ այդ 6 ամբողջական խնձորները բաժանեց երկու ափսեի մեջ, ստացվեց յուրաքանչյուր ափսեում 3 խնձոր: Սովորողներից մյուսն էլ այդ խնձորները փորձեց հավասարպես  վերադասավորել երեք ափսեում, ստացվեց յուրաքանչյուր ափսեում 2 խնձոր:

Արմինե Մնացականյան

Քանի որ վեցն է այն միակ զույգ միանիշ թիվը, որ հավասարապես բաժանվում է և երկուսի, և երեքի։ Ուստի. 

6+1( սկզում մեկ խնձոր կերել էին)= 7

Մելինե Սիմոնյան
Պատասխան՝ 7 խնձոր

9. Արեգը լուծեց 2 խնդիր, Հայկը՝ 3, իսկ Լիլին՝ 5 խնդիր: Յուրաքանչյուր լուծած խնդրի համար տրվում են նույն քանակի միավորներ: Սովորողները միասին հավաքեցին 20 միավոր: Քանի՞ միավոր հավաքեց նրանցից յուրաքանչյուրը:

Քանի որ Արեգը լուծել էր 2 խնդիր, Հայկը' 3, իսկ Լիլին '5, այդ թվերը կգումարենք իրար 2+3+5 կստանանք 10, և քանի որ ընդհանուր 20 միավոր էին հավաքել, ապա այդ 20 միավորը կբաժանենք 10-ի վրա , որ իմանանք , թե 1 խնդրի համար ,որքան միավոր է կազմում' 20:10=2։ Պարզ է դառնում, որ Արեգը 2 խնդրի համար հավաքեց 4 միավոր, Հայկը 3 խնդրի համար'6 միավոր, Լիլին 5խնդրի համար' 10 միավոր։

Գայանե Թորոսյան

Բոլորը միասին լուծեցին 10 խնդիր և բոլորը  միասին ստացան 20 միավոր, ուրեմն յուրաքանչյուր խնդիր 2 միավոր է։ Այսպես Արեգը ստացավ 4 միավոր, Հայկը՝  6, իսկ Լիլին՝10: 

1)2+3+5=10

2)20:10=2

2x2=4 3x2=6 5x2=10

Սեդա Խաչատրյան

Նախ սովորողների համար կարդացի խնդիրը, հետո սկսեցինք նկարել Արեգին, Հայկին և Լիլիին: Յուրաքանչյուրի կողքը գրեցինք այն թիվը, որքան խնդիր լուծել էին: Հետո փորձեցինք պարզել թե որքան խնդիր էին լուծել բոլորը միասին: Այս ամենից հետո, խնդիրը մեկ անգամ էլ կարդացի, այնուհետև բացատրեցի «Յուրաքանչյուր լուծած խնդրի համար տրվում են նույն քանակի միավորներ: » նախադասությունը:  Երբ հասկացան, որ բոլոր խնդիրները ունեն նույն միավորները, սկսեցին 20 միավորը բաժանել 10 խնդիրների մեջ: Սկզբում յուրաքանչյուր խնդրին տվեցին մեկ միավոր, տեսան 10 միավոր մնում է: Միանգամից ասացին, որ այդ տաս միավորն էլ կբաժանեն ու յուրաքանչյուր խնդիր կունենա երկու միավոր: 

Բոլորին թվում էր, որ խնդիրը լուծել և վերջացրել են, բայց մեկ անգամ էլ կարդացի խնդիրը և ասացի, որ բացատրեն թե խնդիրն ի՞նչ է պահանջում: Քննարկման արդյունքում էլ յուրաքանչյուրի լուծած խնդիրներին համապատասխան միավորներ բաժանեցինք:

Արեգը 2 խնդիր 2+2=4միավոր

Հայկը՝ 3 խնդիր 2+2+2=6 միավոր

Լիլին՝ 5 խնդիր  2+2+2+2+2=10 միավոր

Արմինե Գյոնջյան

Առաջին հերթին կհաշվենք, թե 3-ով միասին քանի՞ խնդիր են լուծել։ Քանի որ գիտենք, որ միասին հավաքել են 20 միավոր, և յուրաքանչյուր լուծած խնդիր ստանում է հավասար միավոր, ապա 20 միավորը հավասարապես կբաժանենք 10 խնդրի միջև, կստացվի` յուրաքանչյուր լուծած խնդիր ստանում է 2 միավոր։ 

Արեգը լուծել էր 2 խնդիր, հավաքեց 4 միավոր, Հայկը` 3 խնդիր` 6 միավոր, իսկ Լիլին` 5 խնդիր` 10 միավոր։ 

Անահիտ Գրիգորյան
Պատասխան՝ Արեգը՝ 4, Հայկը՝ 6, Լիլին՝ 10:
10. Շախմատային մրցաշարին մասնակցեց 7 սովորող։ Յուրաքանչյուր մասնակից մյուս մասնակիցների հետ խաղաց մեկական պարտիա։ Ընդամենը քանի՞ պարտիա անցկացվեց մրցաշարի ընթացքում:

Յուրաքանչյուրը խաղացել է 6 պարտիա, ընդհանուր խաղացել են 21 պարտիա։
Էսպես եմ հաշվել`

1-ին  խաղացողը խաղացել է բոլորի հետ (6), 

2-րդ  խաղացողի պարտյաները առաջինի հետ չեմ հաշվել (վերևում հաշվել էի), ստացվել է 5,

3-րդը՝ 4

4-րդը՝ 3

5-րդը՝ 2

6-րդը՝ 1

Էլյա Գրիգորյան
Կարող ենք սովորողների օգնությամբ հաշվել։ 7 սովորող եթե խաղան միմյանց հետ մեկական պարտիա, հերթով կհաշվենք, կգումարենք, կատացվի 21:

Լիլիթ Սահակյան

Խնդիրը կարդալուց հետո դասարանի կենտրոն եկան յոթ սովորող, զույգեր կազմելով հաշվեցինք ու ստացանք քսանմեկ պարտիա։ Հետո paint նկարչական ծրագրով գույների վերածեցինք սովորողներին ու ստացանք այս նկարը։

Դրանից հետո էլ հավեսի ընկանք ու համարակալեցինք սովորողներին։

Լուսինե Պետրոսյան

Մրցաշարի ընթացքում 21 պարտիա անցկացվեց։ Իհարկե ես նկարելով պատասխանը գտա, այդպես տեսանելի էր, հեշտ էր։  

7-րդ սովորողը 6 խաղ կխաղա, 6-րդ սովորողը 5 խաղ կխաղա, 5-րդ սովորողը - 4 խաղ․․․ Բայց սովորողների հետ կարելի է շախմատ խաղալ։ 7 սովորող մեկական խաղ կխաղա և կհաշվեն, թե քանի պարտիա եղավ։  

Իսկ 5 տարեկանների դեպքում կառաջարկեմ խաղալ գոմշակռիվ։ 7 սովորող կմասնակցի խաղին և յուրաքանչյուր սովորող մյուս սովորողների հետ կխաղաղ մեկական գոմշակռիվ, իսկ մյուսները հաշվեն, թե քանի խաղ եղավ։
Անուշ Աթայան

Պատասխան՝ 21:
